
Leikskólinn Sjáland 
Saga leikskólans  

Leikskólinn Sjáland var stofnaður í kjölfar útboðs á vegum Garðabæjar um byggingu og rekstur leikskóla í 

Sjálandshverfinu. Leikskólinn er einkarekinn af Sjálandi ehf.  

Skólinn opnaði 15.ágúst 2005 og tekið var á móti 33 börnum á aldrinum 18 mánaða til 5 ára. Fyrsta 

skólaár hafði skólinn aðstöðu í Sjálandsskóla því bygging hans var ekki tilbúin. Í upphafi starfaði skólinn í 

anda hugmyndafræði hjallastefnunnar. Lögð var mikil áhersla á einstaklingsmiðað nám og græn gildi. 

Skólinn stefndi að því að umhverfismennt yrði í hávegum höfð í öllu starfinu. Eigum við góðar minningar 

af okkar fyrstu starfsdögum í Sjálandsskóla enda góður hópur kennara saman komin og gott samstarf 

strax í upphafi við skólastjórnendur Sjálandsskóla og starfsfólk hans.  

Í júlí 2006 fluttum við svo í okkar eigið húsnæði. Sú upplifun var ævintýraleg því við fluttum leikskólann á 

einni helgi og ekki þurfti að skerða starfið á nokkurn hátt. Því má þakka frábærum starfsmönnum skólans 

og hjálpsömum börnum því þau tóku virkan þátt í flutningunum.  

Frá árunum 2006 – 2009 fjölgaði börnum jafnt og þétt og árið 2009 var skólinn fjölmennasti leikskólinn í 

Garðabæ með 114 börn. Nú árið 2023 eru þau í kringum 115. 

Það hefur alltaf verið kraftur í starfi skólans og mikið hugsjónarstarf unnið. Markmiðið frá stofnun 

skólans hefur verið ,,Skóli í þróun“ og mikill sveigjanleiki í að þróa faglega starfið og stefnu hans. Í því 

ljósi hefur skólinn sett fram nýja fagstefnu sem byggir á fjölgreindarkenningu Howard Gardner og nefnist 

hún Fjölvísistefnan. Hún var samþykkt af hálfu bæjarins vorið 2009 og innleidd í skólastarfið haustið 

2009. Lögð er áhersla á að allir hafi jafnan rétt til að njóta sín á eigin forsendum með því að efla þroska 

barnanna, þá sérstaklega félagsþroskann og sjálfsmynd þeirra, með fjölbreyttu verkefnavali og jákvæðni 

í starfi.   

Að auki hefur skólinn lagt mikla áherslu á umhverfisvernd og umhverfismenntun. Í desember 2008 fékk 

skólinn alþjóðlega umhverfisviðurkenninguna Grænfánann, fyrstur leikskóla í Garðabæ. Viðurkenningin 

er mikil hvatning til skólans um þann árangur sem stefnt var að og náðst hefur í umhverfismennt innan 

skólans. 

Unnið hefur verið staðfast í takt við Fjölvísistefnuna og er hún rauði þráðurinn í gegnum allt daglegt starf 

leikskólans. Einkenni leikskólanas eru hópatimar sem stýrðir eru af hópstjórum sem fá frjálsar hendur 

um verkefna val innan ramma Fjölvísistefnunnar. 

Frekari upplýsingar um námskrá leikskólans má finna á heimasíðu leikskólans: www.sjaland.is 

 

 

http://www.sjaland.is/


Fjölvísistefnan  
Fjölvísistefnan byggist á fjölgreindakenningu  Howard Gardner sem felst í því að hver og einn er með 

mismunandi styrkleika og skiptir hann greind einstaklinga í 8 þætti. Með því að efla og styrkja alla þessa 

þætti er tekið tillit til ólíkra þarfa barna og þeim mætt á einstaklingsmiðaðan hátt sem skilar sér í sterkri 

sjálfsmynd. Unnið er á fjölbreyttan hátt með hverja greind og þær fléttaðar saman.  Styrkur barnanna er 

misjafn í hverri greind, sem er sá fjölbreytileiki sem við viljum mæta og efla.   

Sjálfsþekkingargreind -  Í gegnum jákvæð samskipti og hrós eflum við sjálfsvitund og sjálfsmynd.  Um 

leið og við kennum börnum að bera virðingu fyrir öðrum kennum við þeim að bera virðingu fyrir sjálfum 

sér og setja öðrum mörk. Ein af meginleiðum skólans í að efla þessa greind er að hvetja og aðstoða 

börnin við að vera sjálfstæð og gera sjálf það sem þau hafa getu til. Með því byggjum við upp sjálfsvitund 

og sjálfsstjórn sem og líkamsvitund og hreysti.  

Til að efla sjálfsþekkingargreind hvetjum við börnin til að nota jákvæð orð um sjálfan sig, þakka 

fyrir,  gefa og þiggja hrós, fá líkamlega jafnt sem tilfinningalega útrás, hafa kjark til að koma fram og 

standa á sínu.  

Samfélags- og félagshæfnigreind – Samskipti er grundvallarþáttur í félags þroska barna. Samskipti meðal 

kennara og barna byggja á jákvæðni og gagnkvæmri virðingu.  Við kennum börnum að bera virðingu fyrir 

hvert öðru og bregðast við ýmsum aðstæðum á uppbyggilegan hátt.    

Til að efla samfélags- og félagshæfnigreind hvetjum við börnin til að; eignast vini, bjóða fram aðstoð, 

leysa deilur, leika, skiptast á, æfa nánd og sýna samkennd, víkka út sjóndeildarhringinn með því að 

stækka nærumhverfið, fara í vettvangsferðir, heimsóknir, fá sýningar í skólann, halda tónleika, taka þátt í 

fullorðins verkum s.s. þurrka af og leggja á borð.  

Málgreind – Málörvun er einn af lykilþáttum tjáningar. Hún er rauður þráður í öllu starfi skólans, hvort 

sem það er í skipulögðum stundum í hópatímanum, frjálsa leiknum í valinu, léttu spjall við matarborðið 

eða heimspekilegaum umræðum í útiverunni. Framkoma og tjáning eru æfð sem og að koma orðum yfir 

athafnir sínar.   

Til að efla málgreind hvetjum við börnin til að; skoða bækur, teikna, tala saman, hlusta á sögur og lestur 

bóka, hlusta á tónlist og syngja, nota tákn með tali og æfa frásagnir, rím og þulur.  

Rök- og stærðfræðigreind – Lögð er áhersla á að efniviður og verkefnaval feli í sér rökhugsun og 

stærðfræði.   

Til að efla rök- og stærðfræðigreind hvetjum við börnin til að;. leika með einingakubba, snjall kubba, 

leikpúða og dýnur, gera mælingar, telja, flokka, æfa hugtakanotkun, leysa þrautir og gera tilraunir.  

Rýmisgreind –Áhersla er á sjónræna örvun, liti, form, lögun og þrívídd.  Notast er við ljós og skugga, 

ljósmyndir og fleira.    

Til að efla rýmisgreind hvetjum við börnin til að; teikna, mála, klippa og líma, móta í leir, búa til listaverk 

úr verðlausum efnivið, leika með kubba eða púða til að byggja í þrívídd, skreyta umhverfi sitt og taka 

ljósmyndir.  



Líkams- og hreyfigreind – Áhersla er lögð á hreyfingu og hreysti hvort sem það er úti eða inni.  Við 

notum kjarkæfingar, leiki og umhverfið í kringum okkur til þess að örva meðvitund um eigin getu og 

styrk.   

Til að vinna með líkams- og hreyfigreind hvetjum við börnin til að; dansa, vinna í höndunum, leira, leika á 

hljóðfæri, leika sér úti, leika í leikriti, fara í jóga eða íþróttir, gönguferðir, herma eftir fólki og dýrum, 

teikna.  

Tónlistargreind – Áhersla er á að tónlist sé hluti af okkar daglega lífi.  Við notum til þess söngva og þulur, 

æfum takt og hljómblæ með hinum ýmsu hljóðfærum.    

Til að vinna með tónlistargreind hvetjum við börnin til að; búa til hljóðfæri úr verðlausum efnivið, hlusta 

og sjá kynningar á hljóðfærum og tónlist, leika á hljóðfæri, hlusta á tónlist, syngja, semja lög, raula, slá 

takt og dansa.  

Umhverfisgreind – Áhersla er á græn gildi í öllu starfi skólans sem og nægjusemi og nýtni. Börnin verða 

þannig meðvitaðri um umhverfi sitt og endurvinnslu.   

Til að vinna með umhverfisgreind hvetjum við börnin til að; endurvinna, flokka og skila í grenndar gáma 

eða endurvinnslutunnu, nota verðlaust leikefni í listsköpun eða frjálsan leik, hreinsa nærumhverfið.  

Að byrja í leikskóla 
Þegar barn hefur fengið pláss á Leikskólanum Sjáland er foreldrum boðið í heimsókn/viðtal eftir þörfum. 

Þar er starfsemi leikskólans kynnt, starfsfólk og húsakynni. Næsta skref er að barnið kemur í fyrstu 

heimsókn með foreldri og hittir kjarnastjóra og starfsmenn kjarnans og er þessi heimsókn hugsuð sem 

fyrsta skrefið í aðlögun.  

Aðlögun 
Aðlögun barnsins hefst með fyrstu heimsókn barnsins í leikskólann og er mikilvægt að aðlögunin fari 

fram í þeim skrefum sem hentar hverju og einu barni. Mikilvægt er að aðlögun gangi vel þar sem hún 

getur haft mikil áhrif á alla leikskólagöngu barnsins. Meðan á aðlögun stendur gefst foreldrum tækifæri 

til að kynnast starfsmönnum kjarnans og því starfi sem fer fram í leikskólanum en með því er lagður 

góður grunnur að ánægjulegri leikskóladvöl. Mikilvægt er að jákvæð samskipti skapist á milli foreldra og 

starfsmanna því það stuðlar að jákvæðum viðhorfum barnsins og foreldra til leikskólans.  

Veikindi barna 
Starf leikskólans er skipulagt með það í huga að öll börn geti tekið þátt bæði úti og inni. Þar sem útivera 

er mikilvægur partur af deginum í leikskólanum þá er mikilvægt að barnið geti farið út þegar það mætir í 

leikskólann eftir veikindi. Samkvæmt áreiðanlegum heimildum þá er ekkert sem bendir til þess að barn 

sýkist frekar í útilofti en innandyra. Slöpp eða veik börn eiga ekki að vera í leikskólanum vegna smithættu 

og ber foreldrum að virða það. Ef foreldrar telja að barnið sitt sé að veikjast er æskilegt að það sé heima 

á meðan veikindin ganga yfir og að lágmarki einn dag hitalaus.  

Lyfjagjafir  



Starfsfólk leikskólans er einungis heimillt að gefa lífsnauðsynleg lyf og lyf eru ekki gefin í leikskólanaum 

nema í undantekningartilfellum. Ef barn er að glíma við langvarandi sjúkdóm svo sem astma eða 

flogaveiki og þarf að fá lyf á dvalatíma leikskólans getur starfsmaður gefið lyfið en lyfjagjöf er alltaf á 

ábyrgð foreldra eða forráðamanna.  

Fjarvistir barna  
Hægt er að tilkynna fjarvistir barna beint á Karellen. Ef um er að ræða fjarveru í lengri tíma er einnig 

hægt að tilkynna það í gegnum tölvupóst til stjórnenda eða á skrifstofu í netfangið sjaland@sjaland.is 

eða í síma 5781220. Gott er fyrir kennara kjarnans að vita af fjarvistum að morgni til að skipuleggja 

starfið.  

Upplýsingatöflur  
Upplýsingatöflur eru fyrir framan hvern kjarna og biðjum við foreldra að fylgjast vel með þeim 

upplýsingum sem þar eru.  

Fatnaður barna  
Þegar valinn er fatnaður til að nota í leikskólanum er gott að hafa í huga að með fjölvísistefnunni er 

mikið lagt upp úr því að efla sjálfstæði barnanna og leyfa þeim að spreyta sig við dagleg verkefni. Þar af 

leiðandi eru börnin hvött til þess að klæða sig sjálf bæði í inniföt og útiföt og gott er að auðvelda þeim 

það með því hafa þau í þægilegum og aðgengilegum fatnaði. Í boði er að panta stutterma boli með merki 

leikskólans í gegnum heimasíðu og mælum við með að velja mjúkar og teygjanlegar buxur við. 

Útifatnaður er geymdur í fatahólfi barnsins og mikilvægt er að hafa fatnað eftir veðri t.d. hlýja húfu í 

kulda og létta húfu í sól einnig skiptir það börnin miklu máli að hafa viðeigandi skófatnað sem þau geta 

æft sig að fara í sjálf. Stilla ber þó fjölda fatnaðar í hóf og nóg er að hafa eina húfu og eitt par af skóm þar 

sem það getur flækt málin að hafa úr mörgu að velja. Mikilvægt er að hafa ávallt regnfatnað óháð veðri 

þar sem við notum fjöruna og ylströndina talsvert í hópatímum.

 

Hvað á að vera í kassanum í fatahólfinu  
Í aukafatakassanum sem geymdur er fyrir ofan hólf barsins á að vera tvö sett af nærfötum, tvö sokkapör, 

tvennar buxur og tveir bolir þannig hafa börnin eitthvað til skiptanna út daginn. Þegar börnin eru að æfa 

sig að nota klósettið og eru að sleppa bleyju er gott að hafa nokkur sett af nærbuxum, sokkum og buxum 

sem börnin geta klætt sig í sjálf. Mikilvægt er að merkja öll föt vandlega og fara reglulega í gegnum 

kassann og fylla á hann. Ef blaut föt eru sett í poka í hólfið og börnin fá aukaföt til að klæða sig í staðin 

þá vantar föt í aukafatakassann. Eins stækka þau hratt og vel þarf a fylgjast með hvort aukafötin séu enn 

þægileg fyrir þau.  

Opnunartími  
Leikskólinn opnar kl. 7:30 og lokar kl. 17:00 

Dvalartími  
Foreldrar ákveða vistunartíma í samráði við leikskólastjórnendur við undirritun vistunarsamnings. 

Foreldrum er skylt að virða þann vistunartíma sem ákveðinn er og ef tilfallandi frávik verða þá er 

mikilvægt að upplýsa um það. Þar sem vistunartími barns er ákveðinn af foreldrum minnum við á 

mikilvægi þess að virða þann tímaramma þar sem mönnun leikskólans miðast við vistunartíma 

barnanna. Starfsfólk er að sama skapi með ákveðinn vinnutíma og þarf að bera virðingu fyrir því að þau 

komist heim á réttum tíma. Auðvelt er að láta vita í gegnum Karellen eða í síma 578-1220 ef foreldrum 

seinkar er eða ef annar aðili en foreldrar munu sjá um að sækja barnið. Mikilvægt er að starfsfólk viti af 

því ef einhver annar en foreldri/forráðamaður mun sækja barnið og einnig á það við um ef barnið er að 

fara heim samferða öðru barni af leikskólanum. Við höfum ekki heimild til að afhenda barnið öðrum en 

þeim sem látið hefur verið vita að komi að sækja í þeim tilfellum sem foreldrar eru ekki sjálfir að sækja. 

Leikskólagjöld 
Leikskólagjöldin eru innheimt með kröfu í heimabanka og eru greidd fyrir fram mánaðarlega. Gjaldskrá 

leikskóla er aðgengileg á heimasíðu Garðabæjar.  

Sumarleyfi  
Sumarleyfi leikskólabarna skal að lágmarki vera fjórar vikur samfelldar og eru gjaldfrjálsar. Upplýsingar 

um sumarleyfi þurfa að berast fyrir 1. apríl en það er mikilvægt svo hægt sé að skipuleggja sumarstarf 

leikskólans út frá sumarfríum barna og starfsmanna.  

Uppsagnarfrestur  
Uppsagnarfrestur er gagnkvæmur, mánuður og miðast við 1. eða 15. hvers mánaðar. Segja þarf upp 

vistunarsamningi rafrænt með því að senda viðeigandi upplýsingar á sjaland@sjaland.is  

Breyting á vistunartíma  
Óski foreldrar eftir breytingu á vistunartíma skal þeim óskum komið til leikskólastjórnenda með 

rafrænum hætti, sjaland@sjaland.is og þurfa breytingar að berast fyrir 20. hvers mánaðar til að þær taki 

gildi næsta mánuð á eftir.  

Skipulagsdagar/starfsdagar  
Skipulagsdagar leikskóla eru 4 á ári, tveir fyrir áramót og tveir eftir áramót og er leikskólinn lokaður þá 

daga. Skipulagsdagar eru notaðir í að endurmeta og undirbúa starfið en einnig eru þeir notaðir í 

endurmenntun, fræðslu og fyrirlestra til að efla faglegt starf. Skipulagsdagarnir eru ákveðnir í samráði 

við grunnskóla bæjarins og er skóladagatalið gefið út að vori.  

Matseðlar  
Matseðill leikskólans er gefinn út fyrir 8 vikur í senn og er aðgengilegur á heimasíðu leikskólans og einnig 

í gegnum Karellen smáforritið. 

Afmæli barna í leikskólanum 
Að eiga afmæli er stór stund í lífi barns hvert ár. Afmælisbörn undirbúa afmælið sitt með starfsfólki og 

vinum með því að útbúa kórónu sem þau mála og skreyta og fá að bera á afmælisdaginn sinn. 

Afmælisbarnið er í aðalhlutverki þann dag sem það á afmæli og fær ýmis hlutverk með starfsfólki, t.d. 

fær að velja lag/lög, verkefni og fær einnig að ákveða leik í skemmtistund. Barnið fær einnig að nota 

afmælisdisk og glas í matartímum og fær þannig að vera í sérstöðu þennan dag. Notaleg samverustund 

er höfð þegar afmælissöngur er sunginn og öll börn á kjarnanum fá að knúsa afmælisbarnið ef þau óska 

þess. 

Ekki er þörf á að foreldrar komi með veitingar eða slíkt þennan dag þar sem það er óþarfi og börnin kalla 

ekki eftir því að fyrra bragði. Það getur einnig valdið óþarfa samkeppni og pressu þegar misjafnt er hvað 

foreldrar hafa í hug að koma með.  

Leikfangadagar 
Leikfangadagar eru alla jafna hafðir einu sinni á önn, einn í nóvember og annar í mars. Þá er börnunum 

valfrjálst að mæta með leikfang að heiman sem fer vel í hendi og hægt er að deila með hinum 

börnunum. Einnig er mikilvægt að stærð leikfangsins sé í samræmi við hólf barnsins, að leikfangið gangi 

ekki fyrir batteríum og geti ekki skapað hættu. Stríðsleikföng eru ekki velkomin.  

Dagskipulag  
Leikskólinn opnar alla daga kl 7:30 og mæta öll börn sem eru með vistun fyrir kl. 8:00 á opnunarkjarna. 

Opnunarkjarni er Gulikjarni og mæta þau börn þangað og eru með starfsmönnum af opnunarvakt 

þangað til þeirra kennari sækir þau. Aðrir kjarnar leikskólans eru opnir frá kl. 8:00 og tekur þá 

hefðbundið dagskipulag við sem er að finna fyrir utan hvern kjarna. Lokunarkjarni eftir kl. 16:15 er 

Rauðikjarni og sameinast þau börn sem eftir eru í leikskólanum þar með starfsmönnum sem eru á 

lokunarvakt. Dagskipulag hvers kjarna má einnig finna á heimasíðu undir flipa hvers kjarna fyrir sig.  

Karellen 
Skráningarkerfið Karellen heldur utan um vistunartíma barnanna og allar daglegar skráningar svo sem 

hvenær börnin mæta, hvað þau sofa lengi og hvernig þau borða. Skilaboð eru send á milli kennara og 

foreldra í gegnum Karellen ásamt því að kennarar setja þar inn tilkynningar til allra foreldra. Myndir sem 

teknar eru af börnunum í starfi eru settar inn á Karellen og merktar hverju barni fyrir sig og á þann hátt 

geta foreldrar fylgst með starfinu. Mikilvægt er að tilkynna fjarveru svo sem veikindi eða leyfi til 

starfsmanna leikskólans og er hægt að gera það í gegnum Karellen.  



Slysa- og viðbragðs áætlun  
Þegar slys eða óhapp á sér stað í leikskólanum látum við foreldra strax vita. Í sumum tilfellum reynist 

nauðsynlegt að leita að aðhlynningu út fyrir leikskólann svo sem á slysavarðstofu eða heilsugæslustöð. 

Starfsmenn leikskólans veita þá aðhlynningu sem unnt er og gera slysaskráningu þar sem skráður er 

aðdragandi og aðstæður slyssins. Þetta er gert til að halda utan um upplýsingar sem ef til vill er þörf á. 

Börnin eru ávallt slysatryggð í leikskólanum og ef slys hefur varanlegar afleiðingar gilda almennir 

tryggingaskilmálar.  

Helstu hátíðir og hefðir leikskólans 
Helstu hátíðir og hefðir leikskólans ásamt öðrum viðburðum og uppákomum eru aðgengilegar og gerðar 

skil á skóladagatali leikskólans ár hvert sem og undir viðburðir á forsíðu heimasíðunnar. Einnig fá 

foreldrar tilkynningar í gegnum Karellen til að tryggja að enginn missi af neinu. Gjarnan eru settar inn 

fréttir af skemmtilegum viðburðum í starfinu sem hægt er að lesa á forsíðu heimasíðunnar. 

   

Upplýsingamiðlun  
Allar nauðsynlegustu upplýsingar eru aðgengilegar á heimasíðu leikskólans, á kjarna barnsins og einnig 

eru reglulega sendir út upplýsingapóstar varðandi það er um að vera hverju sinni. Smáforritið Karellen 

heldur einnig utan um daglegar skráningar eins og t.d. svefn barnanna í hádeginu, hvernig matarlystin 

þeirra er hvern dag o.s.frv. Einnig er hægt að senda skilaboð á milli sem auðveldar mjög upplýsingagjöf 

og tengir heimili og leikskóla vel saman.  

Heimasíðan  
Á heimasíðunni getið þið fundið upplýsingar um það helsta sem tengist leikskólanum. Nöfn og myndir af 

starfsfólki er að finna undir mannauðurinn og eru sambærilegar myndir framan á hurðum þar sem þau 

starfa. Hægt er að finna upplýsingar sem starfmenn hafa skrifað um sjálf sig til kynningar við myndir á 

heimasíðunni. Upplýsingar um starf leikskólans, skipulag hópatíma og valtíma, ýmis verkefni sem notast 

er við í hópatímum og efniviður eru útlistuð á heimasíðunni undir fjölvísistefnan og skólastarfið ásamt 

upplýsingum um hvern kjarna, skýrslur og önnur skjöl. Þar eru einnig fréttir af starfinu og tilkynningar 

um það sem er á döfinni. Hvetjum við ykkur eindregið til að kynna ykkur efni heimasíðunnar.    


